
Abstrak. Kajian ini dilakukan bertujuan untuk mengenal pasti hubungan Komuniti Pembelajaran 

Profesional (PLC) dengan komitmen guru dalam kalangan guru sekolah menengah harian biasa bantuan 

penuh kerajaan di negeri Sabah. Kajian berbentuk bukan jenis eksperimental ini menggunakan kaedah 
tinjauan dan menggabungkan dua teknik pensampelan kebarangkalian untuk mendapatkan sampel. Dua 

set soal selidik iaitu TCM Employee Commitment Survey dan Learning Community Questionnaire 

Revised digunakan untuk mendapatkan data daripada 379 responden guru. Data dianalisis menggunakan 

perisian Statistical Packages for Social Sciences (SPSS) Version 21. Berpandukan analisis deskriptif, 

didapati PLC dan komitmen berada pada tahap tinggi. Berdasarkan analisis statitistik inferensi, ujian-t 

bagi PLC berdasarkan jantina adalah tidak signifikan (t=1.04, df=377, p>0.05) yang menunjukkan tidak 

terdapat perbezaan yang signifikan PLC berdasarkan jantina. Sementara ujian ANOVA sehala 

berdasarkan umur juga adalah tidak signifikan (F=.788, df =375, p>0.05) tetapi berdasarkan tempoh 

perkhidmatan ujian ANOVA adalah signifikan (F=9.83, df=375, p<0.05). Manakala hasil ujian-t bagi 

komitmen guru berdasarkan jantina menunjukkan hasil yang signifikan (t=2.86, df=377, p<0.05) yang 

menunjukkan terdapat perbezaan yang signifikan komitmen guru berdasarkan jantina. Ujian ANOVA 

sehala bagi komitmen berdasarkan umur dan tempoh perkhidmatan pula menunjukkan hasil yang tidak 
signifikan. Ini bermakna tidak terdapat perbezaan yang signifikan komitmen guru berdasarkan umur dan 

tempoh perkhidmatan. Melalui ujian Kolerasi Pearson didapati terdapat hubungan signifikan yang positif 

dengan kekuatan yang lemah (r=.454, p<0.01) PLC dengan komitmen guru. Kajian mencadangkan agar 

PLC diamalkan pada tahap tinggi memandangkan terdapat hubungan signifikan yang positif PLC dengan 

komitmen guru. 

Katakunci: komuniti pembelajaran profesional, komitmen guru, kolerasi, signifikan 

Abstract. This study was aimed at identifying the relationship of Professional Learning Community 

(PLC) with teachers’ commitment among teachers in normal daily government-aided secondary schools 

in Sabah. The non-experimental study utilised the observation method by combining two variable 

sampling techniques to obtain samples. Data were collected using two sets of adapted questionnaires from 

the TCM Employee Commitment Survey and Learning Community Questionnaire Revised and 
administered to 379 teachers. The data were analysed using the Statistical Packages for Social Sciences 

(SPSS) Version 21. Based on the descriptive analysis, it showed that the practice of PLC and teachers’ 

commitment were at high level. Based on the inferential analysis, t-test based on PLC showed 

insignificant finding (t=1.04, df=377, p>0.05), which indicated there was no difference of the practice of 

PLC based on gender. While the one-way ANOVA test based on age is also insignificant (F=.788, 

df=375, p>0.05) but based on the length of service the ANOVA test was significant (F=9.83, df=375, 

p<0.05). The result of the t-test for teachers’ commitment based on gender showed a significant result 

(t=2.86, df=377, p<0.05). Whilst, a one-way ANOVA test for commitment based on age and length of 

service showed an insignificant results as well. This means that there was no significant difference in 

teachers’ commitment based on age and length of service. Through the Pearson Correlation test, there was 

a significant positive relationship between PLC and teachers’ commitment with weak strength (r=.454, 

p<0.01). This study suggests teachers to practise PLC at a high level  as there is a significant positive 

relationship between PLC and teachers’ commitment. 

Keywords: professional learning community, teachers’ commitment, correlation, significant 

Pengenalan 

Komitmen guru merupakan faktor penting dalam pengurusan organisasi. 

Kecemerlangan sebuah organisasi banyak bergantung kepada komitmen ahli di dalam 

organisasi tersebut. Begitu juga dengan kejayaan sebuah sekolah, komitmen kerja guru 

terhadap tugas dan tanggungjawab mereka merupakan aset penting untuk 

kecemerlangan sekolah (Lewis dan Wray, 2014; Kamaruddin, 2008; Jaafar, 2004). 

Justeru, komitmen guru perlu diberi perhatian serius memandangkan ia berupaya 

meningkatkan pencapaian akademik pelajar dan juga prestasi sekolah (Ambotang dan 

Bayong, 2018; Mohamad et al., 2017; Hamid et al., 2013; Stan, 2013; Karim and 

Rehman, 2012). Komuniti pembelajaran profesional (PLC) berupaya meningkatkan 

komitmen guru di sekolah (Ab Rahman, 2021). Hal ini disebabkan PLC yang diamalkan 

mengikut prosedur yang digariskan dan diamalkan secara berterusan akan memudahkan 

guru-guru bekerjasama antara satu sama dengan lain dan memperbaiki amalan 

pengajaran (Choo, 2019). Selain itu, PLC yang tinggi dan berkesan dalam kalangan 

guru akan berupaya meningkatkan pencapaian akademik pelajar (Ismail, 2020; Schaap 

et al., 2019). 

 

Permasalahan kajian 

Isu yang timbul berkaitan komitmen guru ialah pencapaian murid yang kurang 

memberangsangkan, ponteng kerja, menyalahgunakan surat kebenaran cuti dan 

cenderung mempunyai tingkah laku kerja yang negatif (Shafıq dan Rana, 2016; Nordin, 

2012; Selamat dan Nordin, 2012; Hayden, 2011). Selain itu, menurut Ghavifekr et al. 

(2014) mengatakan bahawa di sekolah masih terdapat segelintir guru yang 

mempamerkan sikap yang tidak bertanggungjawab seperti hadir lewat ke sekolah dan 

mengelakkan daripada menerima tugas selain menggunakan kaedah pengajaran yang 

lama dan enggan berubah mengikut arus perubahan. Sementara isu berkaitan PLC pula 

ialah guru sukar memahami prinsip pelaksanaan PLC, membebankan guru, menjejaskan 

produktiviti guru serta bercanggah dengan amalan pengajaran dan pembelajaran 

tradisional. Kesannya tahap amalan PLC dalam kalangan guru di Malaysia masih lagi 

rendah, tidak mencapai piawaian yang ditentukan dan sekaligus mewujudkan jurang 

perbezaan amalan PLC antara guru mengikut sekolah, daerah dan negeri. Perbezaan 

akan lebih ketara apabila melibatkan aspek jantina, umur dan tempoh perkhidmatan 

guru (Mei Kin dan Abdull Kareem, 2021; Ismail et al., 2020; Tai and Omar, 2019). 

Selain itu juga, kebanyakan kajian mendapati guru sering merungut mengenai masa 

untuk menjalankan aktiviti PLC (Saad, 2019; Keong et al., 2018; Kho-Yar, 2018; Saad 

et al., 2017; Mohamad Yusoff et al., 2016; Chuan et al., 2013). 

Kajian literatur menunjukkan masih kurang penyelidikan dijalankan berkaitan 

pemboleh ubah PLC dan komitmen guru dalam bidang pendidikan khususnya di negeri 

Sabah (Idi et al., 2021). Daripada perspektif lokasi geografi sekolah, tinjauan mendapati 

daripada 39 kajian empirikal yang dijalankan sebanyak 9 kajian menumpukan kepada 

Malaysia, 23 kajian daripada semua negeri di Semenanjung Malaysia kecuali 

Terengganu dan hanya 7 kajian daripada Sabah dan Sarawak. Sehingga kini terdapat 

kekurangan dalam kajian berkaitan tajuk PLC dan hubungannya dengan komitmen guru 

sama ada di Barat, di Malaysia mahupun di Indonesia (Majzub, 2009). Justeru kajian ini 

dilakukan untuk memenuhi kelompangan tersebut. 

 

Objektif dan hipotesis kajian 

Objektif kajian ini bertujuan: (1) Mengenal pasti perbezaan skor min PLC dan 

komitmen guru berdasarkan jantina; (2) Mengenalpasti perbezaan skor min PLC dan 

komitmen guru berdasarkan umur; (3) Mengenalpasti perbezaan skor min PLC dan 

komitmen guru berdasarkan tempoh perkhidmatan; dan (4) Mengenal pasti hubungan 

yang signifikan PLC dengan komitmen guru. Hipotesis kajian pula adalah: 

 

H01: Tidak terdapat perbezaan skor min yang signifikan PLC berdasarkan jantina. 

H02: Tidak terdapat perbezaan skor min yang signifikan PLC berdasarkan umur. 

H03: Tidak terdapat perbezaan skor min yang signifikan PLC berdasarkan tempoh 

perkhidmatan. 

H04: Tidak terdapat perbezaan skor min yang signifikan komitmen guru berdasarkan 

jantina. 

H05: Tidak terdapat perbezaan skor min yang signifikan komitmen guru berdasarkan 

umur. 

H06: Tidak terdapat perbezaan skor min yang signifikan komitmen guru berdasarkan 

tempoh perkhidmatan. 

H07: Tidak terdapat hubungan yang signifikan PLC dengan komitmen guru. 

 

Sorotan literatur 

Komitmen guru 

Komitmen adalah kesetiaan dan kehendak seseorang untuk terus berada di dalam 

organisasi bagi memenuhi visi dan misi (Mohammadian dan Amirkabiri, 2014). 

Komitmen boleh didefinisikan sebagai keinginan seseorang untuk kekal bersama 

organisasi iaitu suatu ikatan psikologi antara pekerja dan organisasi (Daud, 2010). 

Yahya et al. (2008) mendefinisikan komitmen sebagai keinginan individu yang kuat 

untuk kekal menjadi ahli sesebuah organisasi walaupun wujud peluang untuk bertukar 

pekerjaan. Oleh itu, terdapat dua aspek yang dapat disimpulkan daripada tafsiran 

komitmen yang menunjukkan komitmen terhadap organisasi iaitu aspek kesetiaan dan 

aspek penglibatan (Daud, 2010). Konsep komitmen dalam kajian ini ialah suatu 

keterikatan diri terhadap tugas dan kewajipan sebagai guru yang dapat melahirkan 

tanggungjawab dan sikap positif serta inovatif terhadap perkembangan ilmu dan 

teknologi. Sehubungan dengan itu, guru mempunyai komitmen terhadap sekolah, 

bertanggungjawab terhadap sekolah dan kerjayanya dalam melahirkan keberhasilan dan 

kemenjadian murid. Menurut Bookeri dan Osmadi (2013) segala komitmen yang 

diberikan terhadap organisasi dapat meningkatkan tadbir urus yang lebih cemerlang dan 

seterusnya menjana peningkatan produktiviti. Produktiviti sesebuah organisasi akan 

merosot apabila komitmen ahli organisasi terhadap tugasnya terganggu bila mana 

seseorang itu tidak lagi berpuas hati terhadap tugasnya. 

Kajian ini menggunakan model tiga komponen komitmen organisasi yang 

dibangunkan oleh Meyer dan Allen (2004). Berpandukan pada model tersebut terdapat 

tiga komponen organisasi. Pertama adalah komitmen afektif iaitu keterikatan emosi 

terhadap organisasi. Kedua merupakan komitmen berterusan iaitu kebimbangan 

terhadap kos yang bakal ditanggung ahli sekiranya meninggalkan organisasi dan tiada 

usaha melakukan pekerjaan lain. Ketiga merupakan komitmen normatif iaitu keterikatan 

berpunca daripada perasaan terhutang budi terhadap organisasi dan berasa wajib terus 

bekerja disebabkan berhadapan dengan tekanan daripada orang lain. 

 

Komuniti Pembelajaran Profesional (PLC) 

Budaya kolaborasi merupakan salah satu elemen utama dalam PLC bagi memastikan 

kelestarian penambahbaikan sekolah berjalan dengan lancar (Lee dan Louis, 2019). 

Berdasarkan dapatan kajian terhadap PLC di negara-negara maju seperti Finland, 

Singapura dan Kanada, didapati program Komuniti Pembelajaran Professional  (PLC) di 

negara berkenaan telah menunjukkan kesan yang baik terhadap pencapaian pelajar di 

mana pelajar-pelajar mereka telah dapat meningkatkan prestasi dan mendapat keputusan 

yang tinggi dalam penilaian peperiksaan antarabangsa. Menurut Fullan (2015), PLC 

merujuk kepada budaya sekolah yang menggalakkan pembelajaran dalam kalangan guru 

di sekolah; budaya di mana mengajar bukan dianggap kerja masing-masing, tetapi lebih 

kepada budaya kolaboratif untuk mendapatkan maklum balas dan melaksanakan 

penambahbaikan. Dalam kajian ini, PLC ditakrifkan sebagai aktiviti kolaborasi  di mana 

profesional yang terdiri daripada pentadbir dan guru terus mencari dan berkongsi 

pembelajaran untuk meningkatkan keberkesanan mereka untuk pelajar dan bertindak 

atas apa yang mereka pelajari. Menurut DuFour (2004) PLC merujuk kepada para 

pendidik yang komited dan bekerja secara kolaboratif serta berterusan dalam membuat 

inkuiri atau kajian tindakan untuk mencapai prestasi murid yang lebih baik (DuFour, 

2004). Guru menganggap diri mereka sebagai pelajar dan bekerja secara bersama untuk 

memperbaiki amalan pengajaran dan juga pembelajaran pelajar (Hirsh dan Hord, 2009).  

Manakala Taylor (2006) mendefinisikan PLC sebagai sekolah di mana pihak pentadbir 

membentuk budaya yang berkaitan dengan cabaran dan isu yang berkaitan dengan 

pembelajaran pelajar dalam suasana pembelajaran yang berterusan untuk semua. 

Terdapat lima dimensi PLC yang diketengahkan dalam kajian ini. Dimensi-dimensi 

tersebut adalah kepimpinan yang dikongsi dan disokong, nilai dikongsi bersama, 

pembelajaran kolektif dan aplikasi, amalan perkongsian personal dan persekitaran yang 

menyokong. 

Instrumen dan Metod Kajian 

Kajian ini berbentuk jenis bukan eksperimental yang menggunakan kaedah tinjauan 

sampel. Pendekatan kuantitatif digunakan bagi memperoleh data dengan menitik 

beratkan kebolehpercayaan dan kesahannya. Populasi kajian adalah guru sekolah 

menengah harian biasa kerajaan seramai 7999 orang. Berlandaskan jadual Krejcie dan 

Morgan (1970) sebanyak 379 orang guru yang terlibat sebagai responden di mana 

maklum balas soal selidik yang diperoleh kemudian diproses dan dianalisis. Sampel 

diperoleh dengan menggabungkan dua pensampelan kebarangkalian meliputi kaedah 

kelompok dan rawak mudah. Komitmen guru diukur menggunakan TCM Employee 

Commitment Survey (Meyer and Allen, 2004) manakala PLC diukur menggunakan 

Learning Community Questionnaire Revised (Hirsh dan Hord, 2009). Kedua-dua 

instrumen berkenaan telah diberi kebenaran untuk diguna dan diadaptasi oleh pemilik 

asal. Kedua-dua instrumen berkenaan juga telah menjalani back to back translation. 

Kajian rintis telah dijalankan terlebih dahulu untuk menguji kesahan konstruk (analisisi 

faktor) dan kebolehpercayaan (Alpha Cronbach) alat ukur kajian. Kesempurnaan atau 

kecukupan item telah ditentukan terlebih dahulu sebelum melakukan analisis faktor. 

Pallant (2020) berpendapat terdapat dua pengukuran statistik yang berupaya 

menentukan jika data berkenaan sesuai atau tidak menjalankan analisis faktor iaitu 

kecukupan pensampelan Kaiser-Meyer-Olkin (Kaise-Meyer Olkin measure of sampling 

adequacy) dan ujian kesferaan Bartlet (Batlett’s Test of Sphericity).  Bin Darusalam dan 

Hussin (2016) menegaskan penentuan aras diterima ialah nilai >.600, sig=p<.000. 

Menurut Lay et al. (2016) nilai ujian kesferaan Bartlett yang besar serta signifikan 

penting bagi membolehkan analisis faktor dilaksanakan. Pallant (2020) berpendapat 

Bartlett’s Test of Sphericity berupaya mengenal pasti sama ada kolerasi item memadai 

bagi melakukan analisis faktor dengan nilai kesignifikan p<.05. Bagi tujuan kesahan, 

sebanyak 23 item pemboleh ubah komitmen guru meliputi tiga dimensi iaitu komitmen 

afektif, berterusan dan normatif dimuatkan untuk dianalisis. Keputusan ujian kesferaan 

Bartlett didapati besar dan signifikan (x
2
=3758.766, df=253, p<.05) (Jadual 1), 

manakala, nilai ujian sukatan kecukupan pensampelan Kaiser-Meyer-Olkin adalah .92, 

jauh lebih tinggi daripada nilai .60 yang disarankan. 

 
Jadual 1. Ujian KMO Bartlett Item Komitmen. 

Kategori Frekuensi 

Kaiser-Meyer-Olkin Measure of Sampling Adequacy .915 

Approx. Chi-Square 3758.766 

Bartlett’s Test of Sphericity 
df 

Sig. 

 
253 

.000 

 

Manakala sebanyak 25 item variabel PLC dimuatkan untuk dianalisis. Jadual 2 

menunjukkan keputusan ujian kesferaan Bartlett adalah besar dan signifikan 

(x
2
=2570.333, df=300, p<.05). Nilai ujian Kaiser-Meyer-Olkin adalah .88. Oleh itu sifat 

kebolehfaktoran dapat diandaikan dan ujian kebolehpercayaan boleh dijalankan. 

Berdasarkan kepada dapatan analisis faktor tidak terdapat item yang mempunyai cross 

loading manakala tiada item mempunyai nilai faktor muatan di bawah 0.4. Oleh itu, 

tiada item yang perlu digugurkan. Jadual 3 menunjukkan keputusan ujian 

kebolehpercayaan Alpha Cronbach. Nilai pekali Alpha Cronbach pembolehubah 

komitmen guru ialah .874 dengan jumlah instrumen sebanyak 23 item manakala PLC 

adalah .941 dengan 25 item instrumen. Hal ini memberikan petanda bahawa 

kebolehpercayaan item konstruk kajian adalah tinggi dan sesuai berpandukan saranan 

Hair et al. (2006) dan Konting (1990). 

 
Jadual 2. Ujian KMO Bartlett Item PLC. 

Kategori Frekuensi 

Kaiser-Meyer-Olkin Measure of Sampling Adequacy .875 

Approx. Chi-Square 2570.333 

Bartlett’s Test of Sphericity 

df 
Sig. 

 

300 
.000 

 
Jadual 3. Keputusan ujian kebolehpercayaan Alpha Cronbach. 

Kategori Alpha Cronbach Jumlah item 

Amalan PLC .941 25 

Komitmen .874 23 

Dapatan dan Perbincangan Kajian 

Perbezaan skor min amalan PLC berdasarkan jantina 

H01: Tidak terdapat perbezaan skor min yang signifikan PLC berdasarkan jantina. 

 

Hipotesis kajian ini (H01) diuji menggunakan teknik perbandingan group statistics 

bertujuan membandingkan skor min kumpulan melalui Ujian-t (Independent Samples 

Test). Aras signifikan yang ditetapkan adalah p<0.05. Manakala ujian persamaan varian 

Levene digunakan bertujuan memastikan ketepatan data yang didapati. Jadual 4 

menunjukkan dapatan ujian yang memaparkan hasil analisis perbandingan skor min 

guru lelaki dan perempuan. Analisis sampel kajian ini (N=379) menunjukkan terdapat 

perbezaan skor min sebanyak 0.038 di antara kedua-dua kumpulan responden berkaitan 

PLC. Skor min lelaki (M=4.030, SP=.328, N=133) adalah lebih tinggi berbanding skor 

min perempuan (M=3.992, SP=.349, N=246). Nilai min yang lebih tinggi bagi 

kumpulan responden lelaki menunjukkan mereka mempunyai amalan PLC yang lebih 

tinggi berbanding responden perempuan. Jadual 5 menunjukkan analisis ujian-t PLC 

berdasarkan jantina. Dapatan ujian-t, hasil yang diperoleh adalah tidak signifikan 

(t=1.04, df=377, p>0.05). Hal ini bermaksud, Hipotesisi Nul 1 (H01) adalah gagal 

ditolak. Justeru, dapatan ini menunjukkan bahawa tidak terdapat perbezaan yang 

signifikan skor min amalan PLC antara guru lelaki dan perempuan dalam populasi 

kajian. 

 
Jadual 4. Analisis deskriptif perbezaan skor min amalan PLC berdasarkan jantina. 

Kategori Jantina N Min Sisihan piawai 

Amalan PLC Lelaki 133 4.030 .328 

 Perempuan 246 3.992 .349 

 
Jadual 5. Analisis ujian-t amalan PLC berdasarkan jantina. 
Kategori  Ujian Levene bagi 

kesamaan varians 
Ujian-t bagi kesamaan min Perbezaan skor 

min 

  Nilai F Nilai P Nilai T df Nilai P 
Amalan PLC Kesamaan varians 

diambil kira 

.862 .354 1.04 377 .297 .038 

 Kesamaan varians 

tidak diambil kira 

  1.064 285.929 .288 .038 

 

Perbezasn skor min amalan PLC berdasarkan umur 

H02: Tidak terdapat perbezaan skor min yang signifikan PLC berdasarkan umur. 

 

Untuk menguji hipotesis nul di atas, ujian ANOVA sehala digunakan. Jadual 6 

menunjukkan analisis deskriptif menunjukkan kumpulan umur 50 ke atas mempunyai 

min amalan PLC yang tertinggi (M=4.090, SP=.288) manakala kumpulan umur 40 

hingga 49 mempunyai skor min amalan PLC yang paling rendah (M=3.992, SP=.331). 

Jadual 7 menunjukkan hasil ujian ANOVA sehala amalan PLC bagi keempat-empat 

kumpulan umur adalah tidak signifikan dengan nilai .501. Oleh itu, hiotesisi nul di atas 

adalah gagal ditolak. Ini bermakna bahawa tidak terdapat perbezaan yang signifikan 

skor min amalan PLC berdasarkan umur.  

 
Jadual 6. Analisis deskriptif bagi perbezaan skor min amalan PLC berdasarkan umur. 

Kategori Umur N Min Sisihan piawai 

Amalan PLC 25-29 39 4.009 .288 

 30-39 184 3.998 .368 

 40-49 122 3.992 .331 

 50 dan ke atas 34 4.090 .288 

Jumlah  379 4.005 .342 

 
Jadual 7. Keputusan ujian ANOVA sehala bagi perbezaan amalan PLC berdasarkan umur. 

Kategori Hasil tambah kuasa dua df Min kuasa dua Nilai F Nilai P 

Antara Kumpulan .278 3 .093 .788 .501 

Dalam Kumpulan 44.056 375 .117   

Jumlah 44.333 378    

 

Perbezaan skor min amalan PLC berdasarkan tempoh perkhidmatan 

H03: Tidak terdapat perbezaan skor min yang signifikan PLC berdasarkan tempoh 

perkhidmatan. 

 

Untuk menguji hipotesis nul di atas, ujian ANOVA sehala digunakan. Jadual 8 

menunjukkan analisis deskriptif bagi perbezaan skor min amalan PLC guru berdasarkan 

tempoh perkhidmatan. Kumpulan tempoh perkhidmatan kurang 5 tahun mempunyai 

min amalan PLC yang tertinggi (M=4.192, SP=.376), diikuti oleh kumpulan tempoh 

perkhidmatan 5 hingga 10 tahun (M=4.068, SP=328). Seterusnya diikuti kumpulan 

umur lebih 15 tahun (M=4.045, SP=.284). Akhirnya kumpulan tempoh perkhidmatan 11 

hingga 15 tahun mempunyai min amalan PLC yang paling rendah (M=3.893, SP=.359). 

Jadual 9 pula menunjukkan hasil ujian ANOVA sehala yang signifikan (p<.05). Oleh 

itu, hipotesis nul tersebut adalah ditolak. Ini bermakna bahawa terdapat perbezaan yang 

signifikan skor min amalan PLC guru bagi sekurang-kurangnya dua kumpulan tempoh 

perkhidmatan. 

 
Jadual 8. Analisis deskriptif bagi perbezaan skor min amalan PLC berdasarkan tempoh 

perkhidmatan. 

Kategori Tempoh perkhidmatan N Min Sisihan piawai 

Amalan PLC <5 tahun 26 4.192 .376 

 5-10 tahun 97 4.068 .328 

 11-15 tahun 139 3.893 .359 
 >15 tahun 117 4.045 .284 

 Jumlah 379 4.005 .342 

 
Jadual 9. Keputusan ujian ANOVA sehala bagi perbezaan amalan PLC berdasarkan tempoh 

perkhidmatan. 

Kategori Hasil tambah kuasa dua df Min kuasa dua Nilai F Nilai P 

Antara Kumpulan 3.234 3 1.078 .9835 .000 
Dalam Kumpulan 41.100 375 .110   

Jumlah 44.333 378    

 

Perbezaan skor min komitmen berdasarkan jantina  

H04: Tidak terdapat perbezaan skor min yang signifikan komitmen guru berdasarkan 

jantina. 

Hipotesis kajian ini (H04) diuji menggunakan teknik perbandingan group statistics 

bertujuan membandingkan skor min kumpulan melalui Ujian-t (Independent Samples 

Test). Penetapan aras signifikan adalah p<0.05. Manakala ujian persamaan varian 

Levene digunakan bertujuan memastikan ketepatan data yang didapati. Jadual 10 

menunjukkan analisis ujian-t komitmen guru berdasarkan jantina. Analisis bagi sampel 

kajian in (N=379) menunjukkan terdapat perbezaan skor min sebanyak 0.164 antara 

kedua-dua kumpulan responden berkaitan komitmen guru. Analisis menunjukkan skor 

min lelaki (M=4.150, SP=.448, N=133) lebih tinggi berbanding skor min guru 

perempuan (M=3.985, SP=346, N=256). Nilai min yang lebih tinggi bagi kumpulan 

guru lelaki menunjukkan mereka mempunyai komitmen yang lebih tinggi berbanding 

kumpulan guru perempuan. Berdasarkan hasil ujian-t, keputusan diperoleh 

menunjukkan hasil yang signifikan (t=2.86, df=377, p<.05). Hal ini bermaksud, 

hipotesis nul 4 (H04) adalah ditolak. Justeru dapatan ini menunjukkan bahawa terdapat 

perbezaan yang signifikan skor min komitmen antara guru lelaki dan perempuan dalam 

populasi kajian. 

 
Jadual 10. Analisis ujian-t komitmen guru berdasarkan jantina. 
Kategori  Ujian Levene bagi 

kesamaan varians 
Ujian-t bagi kesamaan min Perbezaan skor 

min 

  Nilai F Nilai P Nilai T df Nilai P 
Komitmen  

Guru 

Kesamaan varians 

diambil kira 

3.927 .048 2.865 377 .004 .164 

 Kesamaan varians 

tidak diambil kira 

  2.908 282.506 .004 .164 

 

Perbezaan skor min komitmen berdasarkan umur  

H05: Tidak terdapat perbezaan skor min yang signifikan komitmen guru berdasarkan 

umur. 

 

Untuk menguji hipotesis nul di atas, ujian ANOVA sehala digunakan. Analisis 

deskriptif menunjukkan kumpulan umur 50 ke atas mempunyai min komitmen yang 

tertinggi (M=4.136, SP=.493). Seterusnya, kumpulan umur 25 hingga 29 tahun 

(M=4.074, SP=.430) dan kumpulan umur 30 hingga 39 tahun (M=4.034, SP=.571). 

Akhirnya, kumpulan umur 40 hingga 49 tahun mempunyai min komitmen yang paling 

rendah (M=4.020, SP=.537). Jadual 11 menunjukkan analisis inferensi ujian ANOVA 

sehala. Hasil ujian menunjukkan ujian ANOVA sehala yang tidak signifikan iaitu .706 

(p>.05). Ini bermakna bahawa hipotesis nul tersebut gagal ditolak. Oleh itu, tidak 

terdapat perbezaan yang signifikan skor min komitmen guru berdasarkan kumpulan 

umur. 

 
Jadual 11. Analisis ujian ANOVA sehala bagi perbezaan komitmen guru berdasarkan umur. 

Kategori Hasil tambah kuasa dua df Min kuasa dua Nilai F Nilai P 

Antara Kumpulan .409 3 .136 .466 .706 
Dalam Kumpulan 109.818 375 .293   

Jumlah 110.227 378    

 

Perbezaan skor min komitmen berdasarkan tempoh perkhidmatan  

H06: Tidak terdapat perbezaan skor min yang signifikan komitmen guru berdasarkan 

tempoh perkhidmatan. 

Untuk menguji hipotesis nul di atas, Ujian ANOVA sehala digunakan. Analisis 

deskriptif menunjukkan tempoh perkhidmatan 15 tahun ke atas mempunyai min 

komitmen yang tertinggi (M=4.132, SP=.494). Seterusnya, kumpulan tempoh 

perkhidmatan 5 hingga 10 tahun (M=4.044, SP=.542) dan diikuti dengan kumpulan 

tempoh perkhidmatan 11 hingga 15 tahun (M=3.989, SP=.578). Akhirnya, kumpulan 

tempoh perkhidmatan kurang daripada 5 tahun mempunyai min komitmen yang paling 

rendah (M=3.921, SP=.477).  Jadual 12 menunjukkan analisis inferensi ujian ANOVA 

sehala. Hasil ujian menunjukkan ujian ANOVA sehala yang tidak signifikan iaitu .706 

(p>.05). Ini bermakna bahawa hipotesis nul tersebut gagal ditolak. Oleh itu, tidak 

terdapat perbezaan yang signifikan skor min komitmen guru berdasarkan tempoh 

perkhidmatan. 

 
Jadual 12. Keputusan ujian ANOVA sehala perbezaan komitmen guru berdasarkan tempoh 

perkhidmatan. 

Kategori Hasil tambah kuasa dua df Min kuasa dua Nilai F Nilai P 

Antara Kumpulan 1.734 3 .578 1.999 .114 
Dalam Kumpulan 108.493 375 .289   

Jumlah 110.227 378    

 

Hubungan PLC dengan komitmen guru 

H07: Tidak terdapat hubungan yang signifikan PLC dengan komitmen guru. 

 

Keputusan nilai koefisien ujian korelasi Pearson bagi jumlah sampel kajian (N=379) 

adalah ditunjukkan dalam Jadual 13. Dapatan kajian membuktikan wujudnya hubungan 

positif yang signifikan antara PLC (r=.454, p<0.01) dengan komitmen guru. Kekuatan 

hubungan didapati lemah berpandukan indeks kolerasi seperti yang dicadangkan. Oleh 

kerana dapatan menunjukkan hubungan yang signifikan antara variabel kajian, maka 

Hipotesis Nul 7 (H07) ditolak. Justeru, hasil kajian menunjukkan terdapat hubungan 

positif yang signifikan variabel budaya sekolah dengan variabel komitmen guru. Ini 

bermaksud bahawa semakin meningkat amalan PLC, semakin meningkat komitmen 

guru dengan kolerasi yang lemah. 

 
Jadual 13. Analisis korelasi Pearson di antara PLC dengan komitmen guru. 

Kategori  Komitmen guru 

PLC Korelasi Pearson .454** 

 Nilai p .000 

 N 379 

 

Dapatan kajian menunjukkan terdapat perbezaan skor min yang kecil antara kedua-

dua kumpulan responden berkaitan komitmen guru dengan responden lelaki mempunyai 

skor min yang lebih tinggi berbanding responden perempuan. Dapatan ini bercanggah 

dengan dapatan Erdogan dan Cavli (2019), Messner (2017) serta Sarwar dan Ashrafi 

(2014) yang mendapati responden perempuan mempunyai tahap komitmen yang lebih 

tinggi berbanding responden lelaki. Begitu juga dengan hasil dapatan Klag dan Bradley 

(2004) dan disokong oleh Shokory et al. (2005). Manakala mengikut kajian Mohd 

Yusoff dan Saidin (2017), mereka mendapati bahawa guru perempuan lebih komited 

bekerja berbanding guru lelaki dan guru yang mempunyai tempoh perkhidmatan yang 

lebih panjang pula mempunyai tahap komitmen yang lebih tinggi berbanding dengan 

guru yang baru berkhidmat. Berdasarkan hasil ujian-t, keputusan yang diperoleh 

menunjukkan hasil signifikan yang memberi makna bahawa Hipotesis Nul (H04) adalah 

ditolak. Hal ini bermakna terdapat perbezaan yang signifikan komitmen guru antara 

responden lelaki dan responden perempuan di negeri Sabah. Justeru dapatan ini 

menunjukkan guru lelaki mempunyai tahap komitmen yang lebih tinggi terhadap 

pemboleh ubah komitmen guru berbanding responden guru perempuan. Dapatan kajian 

ini tidak sealiran atau bercanggah dengan dapatan kajian Palta (2019) dan Anari (2012). 

Begitu juga dengan dapatan Mohamad et al. (2017). Dapatan kajian menunjukkan 

terdapat perbezaan skor min yang kecil antara kedua-dua kumpulan responden berkaitan 

PLC. Kewujudan perbezaan nilai berkenaan biar pun agak kecil namun tetap 

memberikan petunjuk iaitu guru lelaki mengamalkan PLC pada tahap tinggi berbanding 

guru perempuan. 

Berdasarkan dapatan ujian-t, hasil kajian diperoleh berkaitan pemboleh ubah PLC 

berdasarkan jantina adalah tidak signifikan. Hal ini bermakna tidak terdapat perbezaan 

PLC antara responden guru lelaki dan perempuan. Begitu juga dengan hasil kajian 

pemboleh ubah PLC berdasarkan umur yang menunjukkan keputusan yang tidak 

signifikan. Dapatan kajian ini selari dengan dapatan kajian Marimuthu dan Boon 

(2012). Manakala, keputusan ANOVA berdasarkan tempoh perkhidmatan menunjukkan 

hasil yang signifikan iaitu nilai p<.05. Ini bermakna bahawa hipotesis tersebut ditolak 

dan terdapat perbezaan yang signifikan skor min amalan PLC bagi sekurang-kurangnya 

dua kumpulan tempoh perkhidmatan. Dapatan kajian ini di sokong oleh dapatan kajian 

Abdullah et al. (2012). Walau bagaimanapun kajian Omar (2012) serta Salleh dan 

Shaari (2009) mempunyai dapatan yang bercanggah dengan dapatan kajian ini. Dapatan 

daripada ujian korelasi Pearson membuktikan wujudnya hubungan positif yang 

signifikan antara PLC dengan komitmen guru. Berdasarkan dapatan kajian, didapati 

kekuatan yang lemah didapati bagi pemboleh ubah PLC dengan komitmen guru. 

Dapatan jelas membuktikan bahawa amalan PLC mempunyai hubungan secara statistik 

dengan komitmen guru dalam kalangan guru sekolah menengah harian negeri Sabah. 

Hal ini bermakna semakin tinggi tahap PLC akan menyebabkan tahap komitmen guru 

meningkat. Dapatan kajian ini adalah sealiran dengan dapatan Pun dan Mansor (2022), 

Wright et al. (2020), Keong et al. (2018), Wieczorek dan Lear (2018) serta Zhang et al. 

(2017). Kesemua dapatan kajian mereka mendapati terdapat hubungan positif yang 

signifikan PLC dengan komitmen organisasi. Dapatan kajian mereka menunjukkan 

tahap PLC yang tinggi meningkatkan tahap komitmen organisasi. 

Oleh kerana komitmen merupakan perkara asas dalam kelangsungan kecemerlangan 

di sekolah maka, kajian ini mencadangkan sekolah mengamalkan suatu bentuk tingkah 

laku, kepercayaan, perkongsian nilai yang mana boleh meningkatkan lagi komitmen di 

kalangan guru. Ini kerana komitmen boleh dijadikan jaminan untuk guru kekal bertugas 

di sekolah dan melaksanakan semua agenda pendidikan dengan penuh komited dan 

dedikasi. Selain daripada itu, para pentadbir sekolah perlu memastikan pelaksanaan 

PLC pada tahap yang tinggi untuk memastikan guru sentiasa bersemangat dalam 

melakukan tugasan seharian di sekolah dan pada yang sama dapat meningkatkan tahap 

komitmen mereka di sekolah. Guru yang memiliki tahap komitmen yang tinggi 

mempunyai matlamat diri yang sama dengan matlamat sekolah. Oleh itu, mereka 

sentiasa berusaha memastikan tugasan dilaksanakan dengan cekap tanpa banyak alasan. 

Tahap komitmen guru yang tinggi dalam kalangan guru secara tidak langsung akan 

mengurangkan isu kehadiran lewat, tidak hadir bertugas dan bersara awal dalam 

kalangan guru. Selain itu, komitmen guru juga akan menjadikan mereka sentiasa peka 

dengan perubahan khususnya bagi mendepani cabaran pendidikan alaf ke-21 (Apak dan 

Taat, 2018). Sekolah perlu mengamalkan tahap PLC yang tinggi. Ini kerana pengamalan 

PLC yang tinggi dalam kalangan guru akan menyebabkan guru mempunyai sistem 

sokongan yang kuat dan sentiasa berwawasan untuk mencari penyelesaian kepada 

masalah pembelajaran murid mereka di dalam kelas. Budaya PLC yang berterusan akan 

dapat menyediakan garis panduan dalam menyelesaikan sesuatu permasalahan murid 

dan jalan penyelesaian terhadap permasalahan yang timbul. Justeru pengamalan PLC 

yang tinggi akan meningkatkan tahap komitmen guru di sekolah. Berpandukan 

penemuan dalam kajian ini, beberapa cadangan lanjutan diutarakan. Dicadangkan kajian 

pada masa akan datang meluaskan skop kajian kepada semua jenis sekolah dan tidak 

tertumpu kepada sekolah menengah harian bantuan kerajaan sahaja. Skop kajian yang 

lebih luas sudah pasti melibatkan jumlah populasi dan sampel yang lebih ramai. Oleh 

itu dapatan kajian boleh digeneralisasikan secara umum kepada semua sekolah di negeri 

Sabah. 

Kesimpulan 

Komitmen guru yang tinggi akan menjurus kepada pencapaian cemerlang murid 

yang akan meningkatkan prestasi sekolah dalam mencapai misi KPM iaitu 

membangunkan potensi individu melalui pendidikan berkualiti dan visi KPM iaitu 

sekolah unggul penjana generasi terbilang. Justeru komitmen guru wajar diberi 

perhatian khususnya pentadbir di sekolah agar matlamat KPM untuk melahirkan insan 

yang mampu bersaing di peringkat global dapat direalisasikan. Oleh itu, amalan PLC 

perlu dinilai semula supaya memberi impak yang signifikan kepada komitmen guru. Ini 

bermakna amalan dan pembudayaan PLC di sekolah perlu ditambah baik dan 

ditingkatkan secara berterusan agar komitmen guru dapat dioptimumkan. Apabila guru 

mempunyai tahap komitmen yang tinggi menjalankan tugas di sekolah, secara tidak 

langsung turut meningkatkan prestasi kerja guru, prestasi pencapaian murid di sekolah 

dan kualiti pendidikan negara akan mencapai kualiti tahap dunia. 

